
FA’AMATALAGA I LE PALEMENE 
 

 
30 Iuni 2024 

 

Afioga i le Fofoga Fetalai 

Fono Aoao Faitulafono 

MULINUU 

 

Afioga e, 

E tusa ai ma le Vaega VI, fuaiupu 23 o le Tulafono o Fa’alapotopotoga a le Malo (Fa’atinoga o Galuega ma le 

Mafai ona Tali Atu 2001), ou te tu’uina atu i luma o le Maota Fono mo le soalaupuleina, le Ripoti Fa’a-le- 

tausaga a le Falemeli o Samoa mo le tausaga fa’a-le-tupe na fa’aiuina i le Aso 30 Iuni 2024. 

 

O le VAAIGA TAULA’I a le Falemeli: 

 

Ia siitia le faatinoga o auaunaga, ia taugofie, fa’atuatuaina, maua gofie, ma ia maua ai foi ni tupe faasili i le 

faatinoga o auaunaga tau meli, a’o auaunaga e fa’aaogaina ai fesootaiga televave faaneionapō, ma auaunaga o 

tupe faamomoli, mo le mamalu o le atunuu faapea ai ma paaga faapisinisi i atunuu mamao. 

Va’aiga Taula’i i le ‘ausiaina o Sini Autū 

Ia fa’aaogaina fesootaiga faaneionapō, e faatelevave ai auaunaga i le tufatufaina o meli faamomoli, o meli 

momoli vave ma oloa e faatauina i luga o initaneti. Ia faaleleia fesootaiga faaneionapō, e maua ai ni auaunaga 

fou, auaunaga i tupe faamomoli, ma lagolago ai taumafaiga a le Malō, e faaatelevave le siitia o le tamaoaiga e 

fa’aaogaina ai fesootaiga televavave faaneionapō. 

 

Ma le fa’aaloalo, 

LIPOTI A LE TA’ITA’IFONO 

I le avea ai ma taitaifono o le Komiti Faatonu ua fai ai au ma sui o uso a Faatonu, e tuuina atu ai le 

Ripoti Faa-le-tausaga, Tala o le Tupe mo le Tausaga Faa-le-tupe 2023/2024 ua mae’a faamaonia e le 

Suetusi Sili, faatasi ai ma se ripoti o le matafaioi ma galuega faatino a le Komiti Faatonu mo le Falemeli 

i lenei tausaga. 

 

 

O Galuega Fa’atino i lenei Tausaga 

O loo tumau pea le faaauau o le faatinoina ma tuuina atu o le auaunaga e tusa ai ma aiaiga faaletulafono, 

o le tuuina atu lea o le auaunaga tau meli mo le atunuu o Samoa, faatasi ai ma auaunaga faaopoopo 

faapisinisi, fa'atasi ma pisinisi fa'ava-o-malo, o le totogiina o pili ma auaunaga tau tupe faamomoli mo si 

o tatou atunuu. 

O le tausaga lenei sa feagai ai le falemeli ma le tele o luitau, ma e pei ona faʻaalia i ripoti faʻaletupe i 

masina ma kuata taʻitasi, le maitauina pea le feagai ma luitau ona o le faatumauina pea lea o le pau o 

tupe maua e mafua mai i le faaitiitia pea o le aofaiga o meli felauai, e le gata i meli e lafoina mai i totonu 

o le tatou atunuu, a’o meli foi e lafoina atu i atunuu mamao. O le isi luitau ogaoga ona o le tele o 

manaoga fou ma suiga manaomia e pulega o falemeli faava-o-malo o le mafuaaga lea ua faaitiitia ai foi 

meli e lafoina atu i fafo. 

Peita'i, o lo'o ave le lagolago atoatoa a le Komiti Fa'atonu i le pulega i le su'esu'eina ma unaiaina nisi 

auala uma e mafai ai mo tupe maua fa'aopoopo e fesoasoani ai i le fo'ia o le pau o tupe maua ina ia tulai 

mai pea le falemeli o Samoa i se tulaga lelei. 

 

O Tupe Fa’avae ma Tufatufaga i le Malō 

O loo faatumauina pea le tulaga lelei o tupe fa’avae i le 5.4 miliona talā, faamautuina ai le lelei o tupe 

fa’aagaaga mo manaoga tau tupe faapea fuafuaga mo ni atinae i se taimi vave, o se siitaga e 4 pasene mai 

le tausaga ua mavae. Sa lelei le fuafuaina ma pulea o tupe fa’aalu e le Pulega ma faatumauina ai le tulaga 

maualuga o tulaga tau tupe a le kamupani mo ni a’afiaga e ono tutupu mai e le’i fuafuaina, i le agai atu i 

le lumana’i. 

O tupe faavae a le aufaisea na siitia i le 4 pasene mai le tausaga talu ai, e ui lava ina maualalo mai le fua 

faatatau a le Matagaluega e Pulea Faalapotopotoga Tumaoti a le Malō lea e 7 pasene. Ae ao pea ona 

manatua, o lo’o tatou i ai pea i le vaitaimi, o le toe tau amataina o galuega ina ua mae’a ai le faama’i. 

Peita’i o tupe faavae a le aufaisea e 30 pasene e maualuga ai mai le fua faatatau i le Fuafuaga Mamao 

2023/2024, ua siitia ma tulaga lelei ai i lenei tausaga. 

 

 

E leai ni aitalafu sa faia e le kamupani i lenei tausaga ona o le tulaga malosi ma le lelei o tupe faavae, ma 

o loo lava pea tino i tupe fa’aagaaga mo galuega fa’atino, ma fa’atupeina o poloketi mo galuega atia’e, o 

loo faatumauina pea teugatupe faafaigaluega i le UTOS, ina ia maua mai ai ni tupe faasili, e fesoasoani ai 

i le faaletonu o tupe maua mai lea taimi i lea taimi. 

O tupe totogi i le Malō na faaitiitia i le 79 pasene fa’atusa atu i le tausaga ua mavae ona o aafiaga e pei 

ona faamatalaina atu muamua ma le mafai ai foi ona ausia le Fuafuaga Mamao a le kamupani. 

Sa totogi atu tufagatufaga i le Malō e $18,650.45 i lenei tausaga, o lenei aofa’iga e aofia ai tufatufaga 

mu- limuli mo le tausaga faaletupe 2022/2023, a’o le vaega mulimuli o tufagatufaga totogi i le Malō o le 

tausaga faaletupe lenei, faatoā to- togi atu pe a mae’a ona sueina tusi o lenei tausaga faaletupe. 

Na faamaonia e le Komiti Faatonu ina ia talaina mai i tua le vaega tupe faasili na maua mai i teuga tupe 

fa’afaigaluega i le UTOS mo le tausaga faaletupe 2023/2024 e $176,096, o lenei vaega tupe ua fuafuaina 

mo le faatinoina o galuega poloketi ma isi manaoga tau tupe mo le tausaga faaletupe ua amatalia nei 

 

Otootoga i Faatonu 

E toatolu le aofa’i o Fa’atonu sa faafoeina le kamupani i le amataga o lenei tausaga faaletupe seia oo mai 

i le masina o Tesema 2023 na mae’a ai le konekarate a le sui Fa’atonu ia Toleafoa Joseph Toleafoa. E 

sefulu ma le lua fonotaga a Fa’atonu sa usuia i totonu o lenei tausaga faaletupe. O fonotaga fo’i, e usuia i 

aso Faraile o masina taitasi seia vagana ai nisi fonotaga sa usuia i le amataga o masina ona o ni 

mafuaaga talafeagai. 

I le mae’a ai o le tofiga i le Fa’atonu ia Toleafoa Joseph Toleafoa i aso 24 o Tesema 2023, na filifilia mai 

ai loa le Afioga ia Shorley Mariner e sui tulaga ma ua tofia ai loa e avea ma Taitaifono o le Komiti 

Fa’atonu a le Falemeli o Samoa i le aso 19 Ianuary 2024. 

 

E lima ni aoaoga na auai atu ai Fa’atonu na faatautaia e le Faalapotopotoga mo Faatonu i lenei tausaga, e 

aofia ai le Matafaioi a le Taitaifono, Fausiaina o faigapaaga aoga, Puleaina o ni tulaga lamatia, Puleaina o 

tupe mo faatonu ma le Galulue faatasi e atagia ai Pulega Lelei 

O nei a’oa’oga e toe tapu’e ai tomai ma agavaa o Fa’atonu i le fa’atinoga o ō latou tiute faa- Fa’atonu o 

le tausaga. O i latou nei na avea ma Fa’atonu o le Falemeli i le amataga o lenei tausaga faaletupe: 

Tupe Fa’aalu i Faatonu 

 

Vaevaega o Tupe Tupe Fa’aalu Faamatalaga 

Totogi o Faatonu $56,352.00 Totogi mo le tausaga faaletupe. 

O isi tupe fa’aalu $3,430 Taumafa ma Isi 

O Vaega tupe mo le auai i 

a’oa’oga 

$1,380.00 Totogi mo A’oa’oga mo Faatonu 

Aofa’iga $61,162.00  

 

 

O Auaunaga Lautele mo le Mamalu o le Atunuu 

E le’o faatinoina e le Falemeli ni auaunaga lautele aloai’a, e tusa ai ma aiaiga a le Malō ma fesoasoani 

tau tupe. Peita’i o loo faatinoina pea e le Falemeli galuega mo le mamalu o le atunuu, e tauala i Falemeli 

Faaitumalō e lima i Savaii, e ui lava ina le o gatasi ma taiala o galuega a Pisinisi Tumaoti a le Malō, ina 

ia faatino galuega ma auaunaga uma i tulaga faa-pisinisi, e maua ai tupe mamā faasili i taimi uma. 

O auaunaga taumeli, faatasi ai ma isi auaunaga faaopoopo i Falemeli Faaitumalō, o taumafaiga ina ia au- 

sia le vaaiga mamao, ia maua gofie e le mamalu o le atunuu auaunaga ma aofia tagata uma i soo se 

auaunaga. 

E le gata i lea, o le faatinoga o manaoga o loo avea ai Samoa ma sui auai o Iuni o Falemeli o le Lalolagi, 

ina ia kiliva ma tufatufaina atu meli, i soo se tagata tusa lava poo fea le vaega o le atunuu o loo aumau ai. 

E fa’aauau pea ona tulimatai’a ma le toto’a le fa’atinoga o auaunaga i Falemeli Fa’aitumalō i Savaii, ina 

ia gafataulimaina le fa’atinoga, ma ausia pea manaoga fa’aletulafono, i tupe maua faasili ma totogi tu- 

fatufaga i le Malō i tausaga taitasi. 

Faafetai 

Tatou te faafetaia pea le alofa ma le agalelei o le Atua i lana ta’itaiga i lenei tausaga faaletupe e ui lava i 

le tele o luitau ma suiga sa feagai ai ma le faatinoina o galuega mai i lea taimi i lea taimi, ae ua mae’a ma 

iu ma le manuia lenei tausaga. 

Ou te momoli le faafetai ma le faamālō i o’u uso a faatonu i le tele o lo latou sao taua ma le lagolagosua 

a’o matou galulue faatasi i le taumafaiga o ni auala e faaleleia ma foia ai le tele o luitau sa feagai ma le 

kamupani i lenei tausaga. 

E faafetaia foi e le falemeli ana paaga faapisinisi faava-o-malo ma le mamalu o le atunuu i lo latou 

faaogaina ma faatuatuaina pea o le auaunaga a le falemeli o Samoa e ala i auaunaga tau meli feaveai i 

lenei tausaga. 

I lau Afioga i le Minisita o lenei Vaega Tumaoti, Toelupe Poumulinuku Onesemo, Minisita o Fesootaiga 

& Faamatalaga Tekonolosi, ma Minisita o loo umia sea, lau Afioga Leatinu'u Wayne So'oialo, Minisita o 

Matagaluega e Pulea Faalapotopotoga Tumaoti a le Malo, ma lau Afioga Lautimuia Afoa Vaai, Minisita 

o Tupe, e momoli atu le agaga faafetai tele i le lagolao tuuina mai ia outou Afioga i lenei tausaga 

faaletupe ua mae’a 2023/2024. Faafetai tele lava. 

E faafetaia foi le auaunaga a lē sa avea ma Ofisa Sili o Pulega (CEO) o le Falemeli o Samoa le afioga 

Tupai Tupe Ualolo Nun Yan. E faamauina le soifua auauna ma le tautua vela a le afioga ia Tupai i le 

falemeli a’o avea ai o ia ma tagata faigaluega mo le 24 tausaga, ae 16 tausaga o avea ai o ia ma Ofisa Sili 

(CEO). O se tautua maoa’e ma sa mataituina ma faamaonia le tele o lona sao ma lana taitaiga o le 

falemei o Samoa i totonu o le tele o taimi faigata. Faamanuia le Atua i nisi laasaga fou o lona soifua 

auauna. 

Ia faamanuia pea lo tatou Alii ia Samoa ma puipuia mai mala faalenatura ma mala e ono tulai mai i le 

lumanai. 

la alofa le Atua puipui ma ta’ita’i i tatou uma aemaise lana puipuiga i luga o si o tatou atunuu atoa mai 

mala faalenatura ma ni fa’amai e ono tulai mai i le lumana’i. 

Faia ma le faaaloalo tele 

 

TA’ITA’IFON- KOMITI FAATONU 

RIPOTI A LE OFISA SILI O PULEGA 

E tele luitau ma suiga sa feagai ma Falemeli o Samoa i lenei tausaga faaletupe., e le gata i le tele o suiga 

i tulafono faa-va-o-malō, a’o aafiaga foi i le puipuiga o le saogalemu o meli felaua’i. O ia tulaga uma sa 

fesoasoani i le faaitiitia ai o le aofai o meli felauai ma fesootai atu ai ile pau ma le lē ausia uma ai taiala 

faaletupe ma sini autu fuafuaina o lenei tausaga. 

Peitai e ui lava i nei faafitauli ae na mafai lava 

O le faamamafa o le Tausaga 

O le taunuuga o galuega fa’atino 

I le amataga o le tausaga faaletupe lenei, sa matuai le mautu lava taunuuga ona o aafiaga tautupe o loo 

faaauau mai pea talu mai le toe tatalaina o tuaoi ia Aokuso 2022. 

O le faatuputupu tele pea o le aofai o tagata femalagaai o le isi lea tulaga ogaoga o le aafiaga o le pau o 

meli aveina atu i atunuu mamao faapea meli tuuina mai i totonu o le atunuu, aua o meli sa masani ona 

lafoina mai faameaalofa ua mafai nei lava ona tauaveina e tagata femalagaai. 

Ae peitai e ui lava ina ua faaitiitia le tulaga o auaunaga tau meli, sa taumafai lava le pulega a le 

falemeli e su’e, tapu’e ma faaoga nisi auaunaga eseese e faaleleia ai le tulaga o tupe maua, ma le 

vaaia, pulea ma fuafua lelei le faaaluina ma le faaogaina o tupe i vaega lelei e tatau ona ave iai le 

faauamua. 

O loo faamauina pea, e ui lava i le feagai o le kamupani ma luitau i ana tupe maua ae sa tauivi ma le 

mafai ina ia maua pea le tupe faasili ina ia mafai ona faataunuuina le matafaioi a le falemeli o le 

totogiina atu lea o tupe o tufatufaga i le malo. 

 

O le aotelega o galuega ma le taunuuga i le tausaga 
O le faaititita o meli lafo i atunuu mamao ma meli taunuu mai i totonu o le atunuu i le amatalia o 

lenei tausaga, na mafua mai lea i le toatele pea o le mamalu o tagata lautele femalagaai ae sa 

maitauina le toe solosolo lelei a faaleleia le tulaga o tupe maua mai ina ua taunuu mai i le kuata 

faaiu o lenei tausaga ae e lei mafai ona fesoasoani e lagolagoina le taunuuga o le faatinoga o galuega 

i le faaiuga o le tausaga faa-le- tupe. 

O le faamuamuaina pea e kamupani vaalele o tagata lautele femalagaai mai i totonu o le atunuu, ua 

faamuamua ai e kamupani vaalele uta a i latou femalagaai ae tuu eseina ma faatuai ai ona taunuu mai 

meli ma faamomoli a le mamalu o le atunuu, o le isi lea luitau tele sa feagai ma le kamupani ona ua 

tele ai paaga a le falemeli ua suia a latou paaga ma o se faafitauli e le mafai ona oo atu i ai le malosi 

o le falemeli i kamupani vaalele. 

 

suiga fou ma tulaga manaomia mai falemeli faava-o-malo sa tuuina mai e tatau ona usitaia, o le isi lea 

aafiaga tele i meli lafo atu i fafo ma meli lafoina mai i totonu o le atunuu. Ona o tulaga puipuiga o le 

saogalemu o meli feaveai, talu ona aliae mai ni meli sa mauaina ai ni fualaau faasaina o lea sa matua 

galulue faatasi ai le falemeli ma le ofisa o le tiute e mataitu ia tulaga uma. 

Sa mafai ona mauaina se avanoa mai le Ofisa O Tiute o le lalolagi e tuuina atu ai se tasi o le 

aufaigaluega o le falemeli i aoaoga sa faia mo le aoaoina o le aufaigaluega i ni auala e mafai ai ona 

latou iloa ma masalomia ni meli o loo aumai ai ni fualaau faasaina. E le gata i lea ae sa mafai ona 

faaleo ai le talosaga a le falemeli i se faata xray mo le falemeli, o le taimi nei fiafia e faailoa ua iai nei 

le faata xray tauala mai ile ofisa o le tiute ma le latou faiga paaga ma le ofisa o le puipuiga o tuaoi 

border security a le malo o Ausetalia. 

I le aotelega o meli lafoina atu i fafo sa faasiliina i le 12 pasene mai le tausaga ua mavae, ae faaitiitia i 

le 54 pasene meli lafoina mai i totonu o le atunuu faatusa i le tausaga ua mavae, e ui lava ina faatoa toe 

sologa lelei mai i le kuata mulimuli o le tausaga. 

 

 

Ata. 1 

Kalafi.1 
 

 

 

Taunuuga o Galuega i Tulaga Tautupe 

E leai ni suiga i le auivi o Tupe Maua ma Tupe Fa’aalu o lenei tausaga mai tausaga ua mavae, atoa ai foi 

ma le Fuafuaga Mamao. Peita’i o suiga ogaoga lava, o le eseesega i tupe na aoina ma maitauina ai le paū 

maualalo o Tupe Maua e afua mai lea i suiga e pei ona faamatalaina atu muamua. 

Tupe Maua 

O le aofa’iga o tupe maua na aoina na paū i le 31 pasene mai le tausaga ua te’a, e afua mai ina ua faaititia 

Meli Lafo i le 38 pasene, o auaunaga faa-paaga na siitia i le 4 pasene ona o loo solosolo lelei pea le faiga 

paaga ma le Western Union. O isi auaunaga mo tupe maua sa faitiitia i le 3 pasene faatusatusa i le tausaga 

ua mavae, mafua mai i le faaitiitia o le pasene o tufatufaga a le UTOS mai le .08 sene i le tausaga ua mavae i 

le .075 sene i le faaiuga o lenei tausaga faaletupe. 

 

Mai le Tala Fa’atatau o le Tupe (Budget) o le tausaga sa tulaga pau lava ma le ausia tupe maua fuafuaina mai 

vaega uma ma o lea tulaga o loo manino lona faamatalaina atu muamua i taunuuga o galuega faatino. 

 

A faatusa atu i le Fuafuaga Mamao, o loo ua maitauina le pau ma ua le ausia ai taiala i vaega uma o loo 

aoina mai ai Tupe Maua sei vagana ai le auaunaga lautele faapisinisi sa siitia i le 21 pasene. 

O fuafuaga mamao a le kamupani sa fuafuaina ma saunia mai lea i tausaga e fa ua tuanai e aunoa ma le 

silafiaina o ni luitau ma faafitauli o le a tulai mai i le lumanai. 

 

 

Ata 2 

Faaiuga o Galuega faatusa i le Tausaga ua Mavae, Fua Faatatau ma le Fuafuaga 

Mamao 

 

 

 

Tupe Fa’aalu: 

O le aofa’iga atoa o tupe fa’aalu e 19 pasene e fa’aititia ai mai le tausaga ua mavae. 

 

E pei ona maitauina mai i tupe faaalu i totogi o le aufaigaleuga o loo faaitiitia i le 18 pasene ma le 

Komiti Faatonu o loo faaitiitia i le 26 pasene ona o mafuaaga e lei faatumuina nisi avanoa taua e lua 

e aofia ai le Ofisa Sili ma le Sui Ofisa Sili aemaise foi ua faaitiitia le aofai o Faatonu mo le Komiti 

Faatonu a le falemeli. O loo faaitiitia foi le tau o meli feaveai faava-o-malo ma o loo o gatasi lava ma 

le faaitiitia o tupe maua mai le feaveaiina o meli. O isi tupe faaalu o loo faaitiitia foi ona o loo lelei le 

mataituina ma le faaoga tatau o tupe faaalu ina ia o gatasi ma tupe maua a le kamupani. 

A faatusatusa atu i le tala faatatau o le tupe mo le tausaga, e 30 pasene e maualalo ai mai le fua 

faatatau, ona o loo tumau pea le matua mata’itūina le fa’aaogaina lelei o tupe a le kamupani. 

A faatusa atu ile Fuafuaga Mamao, e 10 pasene na faaitiitia ai Tupe Fa’aalu i lona aotelega, ae o isi 

tupe faaalu i vaega taitasi o loo siitia ona sa saunia ma fuafuaina le Fuafuaga Mamao i le fa tausaga 

talu ai e lei mafai ona mautinoa ni luitau ogaoga o le a feagai ai i le faagasologai mai o tausaga. 

Sa faaauauina pea le faatinoga o le auaunaga a le falemeli i totonu o le piriota o luitau ma suiga, i le 

ma le puleaina lelei o le tau o tupe i le tau o faagaoioiga o galuega e fua faatatau i le pau o tupe 

maua. 

O Vaega Autū o Tupe Fa’aalu ma Eseesega 

Ata 3 
 

 

Faagasologa o galuega fua i le Fuafuaga Mamao 

Sa maualalo le faatinoga o galuega pe a faatusatusa i le Fuafuaga Autasi, ona o fuainumera o Fuafuaga 

Mamao sa tapenaina i le fa tausaga talu ai ma e lei mautinoaina ai faigata ma luitau o le a feagai ma le 

kamupani i tausaga o lumanai. 

 

O le Faagasologa o Tinoitupe 

O le faagasologa o tinoitupe o loo aofia ai tinoitupe e aoina i lalo oā matou paaga faapisinisi e aofia ai le 

kamupani a le Vodafone, o le Ofisa o le Suavai, o le Malosiaga Faa-eletise atoa ai ma tupe mo le 

faatinoga o galuega a le Western Union. O nei tinoitupe e aoina ma tuuina atu ia matou paaga faapisinisi 

i le aso e sosoo ai, poo le vaiaso e sosoo ai, e tusa ai ma a matou maliega faapis- inisi. 

O tinoitupe mai tupe sa teu faavaitaimi i le faletupe o le Pasifika (Bank of the South Pacific) sa talaina mai 

i tua e totogiina atu ai aitalafu i amatou paaga faava-o-malo i le felauaiina o meli ina ua atoa le piriota ua 

tatau ai ona totogiina atu. 

O isi tinoitupe na maua mai ile Iuni o Falemeli o le lalolagi o le faamae’aina o Aseta faameaalofa. 

O loo matua mataituina pea e le kamupani ana matafaioi faaletupe mai lea taimi i lea taimi ina ia 

mautinoa o loo lava pea tinoitupe mo le faatinoga o nei manaoga faaletupe i taimi ua tatau ma manaomia. 

O le Aotelega o Tupe 

O le lelei ona mataitū ma faasoa tupe fa’aalu, na fa’aaiuina ai ma le manuia galuega i le faamauina ai 

i se tulaga maualuga le tulaga aoao tetele o Tupe a le Kamupani i le 5.12 miliona talā i le fa’aiuga o 

le tausaga. E 3 pasene e siitia ai mai le tausaga ua te’a lea sa 4.97 miliona talā, ma e 26 pasene e 

maualuga ai mai le fua faatatau i le Fuafuaga Mamao lea e 4.07 miliona talā. 

E le gata i lea, a’o le 80 pasene o nei tupe o loo teu maluina i teugatupe faafaigaluega i le UTOS, e 

maua mai ai ni tupe faasili, o loo aofia i Isi Tupe Maua, i totonu o le ripoti o Tupe Maua, Tupe Paū 

ma Isi Tupe Maua. E ao foi ona silafia, o tufatufaga mai le UTOS, o se fesoasoani tele lea i le tulaga 

tau tupe i le fa’aiuga o tausaga uma. 

E fia faamauina fo’i, o se vaega o nei tegatupe i le UTOS, o tupe e toe totogi atu ia matou paaga i 

falemeli i atunuu mamao i se taimi mulimuli ane, a’o loo teuina faafaigaluega, ina ia maua mai ai ni 

tupe faasili i lenei taimi, ae le’i oo i le taimi e totogi ai nei aitalafu. 

O le isi foi o vaega o nei tupe, o tupe mamā faasili faaputuputu (Retain Earnings), aua poloketi mo le 

atina’eina ma le faaleleia o galuega a le Falemeli i le lumana’i. 

 

Tupe a le Aufaisea 

E 150,698 sa faaitiitia ai tupe faavae i lenei tausaga mai tupe mama faasili ma isi tupe maua na 

faamanuina. Peitai o loo mataituina pea ma le toto’a e le pulega e tusa ai ma luitau o loo feagai ma 

lenei tausaga faaletupe ina ia faatumauina le pulea ma vaaia lelei le faaogaina tatau o tupe faavae a le 

Aufaisea. 

O le matafaioi tauave ma le sini autu a le Komiti Faatonu ma le Pulega, ina ia siitia pea i luga 

letamaoaiga a le aufaisea i lea tausaga ma lea tausaga, lea ua tula’i mai i le 5.12 miliona talā i le faaiuga 

o lenei tausaga faaletupe, ae e 26 pasene e maualuga ai mai le fua faatatau i le Fuafuaga Mamao. 

 

E leai ni nonogatupe sa faia e le falemeli ona o loo tulaga lelei pea lana tupe faavae ma ona o le usitaia o 

taiala i galuega ma tupe faaalu fuafuaina, o se vaega taua lea i le faatinoga o auaunaga i tausaga uma, aua 

o se faafitauli ogaoga tele e tulai mai pe a maualuga atu tupe faaalu mai le fua faatatau. O taumafaiga 

lelei lelei ia ua taunuu manuia mai ai i le faaiuga o lenei tausaga faaletupe ma ua faatumauina ai pea le 

mafai ona ona faatino le matafaioi a le falemeli o le totogi atu lea o tufatufaga i le Malo i le mae’a ai o 

lenei,tausaga faaletupe 

O Galuega Tetele 

 
E leai ni poloketi tetele a le falemeli na faataunuuina i le tausaga faaletupe lenei ona o loo faagasolo pea le 

iloiloga o poloketi e tatau ona faataunuuina i le tausaga faaletupe fou lenei ua amatalia 2024/2025 

 

Vaaiga i le Lumanai 

Pisinisi ma Fuafuaga Tau Atina’e 

Fuafuaga o Pisinisi Fou 

Ua faaogaina e le falemeli auala e toe faavaeina ai ma toe amatalia le pisinisi o ata tusifolau ma toe 

faamalosiauaunaga o le e-commerce i totonu o le tausaga faaletupe lenei ua amatalia 2024/2025. 

O lenei fuafuaga ina ia o gatasi ai ma taumafaiga a le Malo ina ia oo uma le atunuu i le faaogaina o auala 

televave faatekonolosi faaneionapo ae aua lava nei tuua se tasi. 

 

 

Atina’e Fou 

Ua mae’a nei ona faatino le toe faafouina o le Ofisa o le falemeli i lona lala o loo iai nei i Salelologa i 

totonu o le maketi, e pei foi ona tuuina mai ai le fautuaga taua e le Komiti o Tupe Maua ma Tupe Faaalu a 

le Palemene ina ia faia se tulaga faaleleia o le ofisa o le falemeli o loo iai nei .faatali ai le fausiaina o le 

falemeli fou i Salelologa o loo faagasolo pea. 

O le tau atoa o lea galuega e $25 afe tala. Sa faatupeina lava e le falemeli mai lana tala faatatau o le tupe 

2024/2025. 

 

O le toe faaleleia foi o isi falemeli i Savaii, Tuasivi, Salailua ma Asau o loo faagasolo pea polokalame ma e 

tatau ona faamae’aina foi i totonu o le tausaga faaletupe lenei 2024/2025 

 

O le fausiaina foi o le falemeli fou i Salelologa o loo faagasolo pea fuafuaga. 

O nei galuega atina’e uma, ua fuafuaina e faatupe lava e le Falemeli, e fa’aaoga i ai tupe o loo teu 

faafaigaluega i le UTOS, ma e le’o fuafuaina ni nonōgatupe, e taugata mo le kamupani. 

 

O le toe faafouina ma faaleleiina atoa o aseta komipiuta a le falemeli o loo faagasolo nei , o lea suiga e 

mo le siitia o auala e faatino ai galuega faatekonolosi a le kamupani e faafaigofie ai le auaunaga o meli 

feaveai faava-o-malo ma faaleleia ai foi le fesootai atu ai i sootaga ma le Iuni o Falemeli o le Lalolagi 

ae le gata foi i lea ae o le auaunaga faaleleia i totonu lava o lo tatou atunuu. 

 

O lenei poloketi o loo faatupeina e le Falemeli o Amerika ma le lagolago a le Iuni o Falemeli o le 

lalolagi. 

O Luitau ma le Lumana’i 

O Galuega Faatino 

O le luitau ogaoga lava o le televave o suiga o fesootaiga fa’aneionapō, e faasopolia uma ao le atunuu i 

se taimi vave. O nei suiga ua afaina tele ai ma tau leai ai ni meli tusi i le taimi nei, e le gata i tagata 

ta’itoatasi ao pisinisi foi latou e pei ona faamatalaina muamua. 

O le tele o suiga ma le taugatā o le faatinoina o tulafono i meli felafoa’i o le isi luitau sili lena. A le ausia 

foi nei tulafono e tele ona aafiaga, e ona taofia pe faatuaia ai foi le kiliaina o meli i ofisa o le tiute, poo le 

toe faafo’i mai i Samoa. E tele foi meli ua toe faafoi mai i le le ausia o tulafono o puipuiga faavaomalō. 

O le tulaga o le tele o fesoasoani tau tupe, o poloketi ma a’oa’oga mo le au faigaluega, e fesoasoani mai 

ai le Iuni o Falemeli o le Lalolagi. Peita’i e ono i ai se taimi i le lumana’i, e faamuta ai nei fesoasoani, 

ma e ono aafia tele ai le tulaga tau tupe ma le faatinoga o galuega a le Falemeli i le lumana’i, pe a oo i le- 

taimi e tula’i mai ai nei suiga. 

 

 

O Luitau i Fale o Fa’aaogaina mo Galuega 

O le luitau sili lava i tausaga uma o le fale o loo faaogaina e le falemeli i le ofisa autu i Matafele, e pei 

ona silafia o loo i se tulaga faaletonu ma o loo faatumauiina pea le faaleleia e le falemeli mai lea taimi i 

lea taimi e aunoa ma se fesoasoani mai a le Ofisa o le Siosiomaga . 

O le tulaga maualuga o loo ave pea i ai le faataua a le pulega, o le saogalemu ma le soifua maloloina 

lelei o le aufaigaluega aemaise o ana paaga o loo auto vaa mai e faaoga le auaunaga a le falemeli. E le 

gata i lea ae o le malu puipuiga ma saogalemu o meli ma afifi a le mamalu o le atunuu ia ma malu 

puipuia foi ma aseta a le kamupani. 

 

Ae ui lava i le tele o nei luitau, na fa’aaiuina lava ma le manuia galuega i lenei tausaga, i le fesoasoani 

mai o le Atua i taumafaiga uma a le Falemeli. O galuega fo’i na ona matou fuafua, ae faamoemoe lava i 

le alofa ma le agalelei o le Atua e fesoasoani ma faataunuuina uma a matou tumafaiga. 

 

Auaunaga Lautele mo le mamalu o le Atunuu 

E lei iai ni auaunaga lautele na tuuina atu i le mamalu o le atunuu i totonu o le tausaga faaletupe 

2023/2024 e tusa ai ma aiaiga a le Malo i tulaga tau tupe. 

 

Peitai i le faaiuina o le tausaga faaletupe 2023/2024, e ui i le tele o luitau sa feagai ma le auaunaga tau 

meli, ae sa mafai lava ona faaauau ma faatino le tuuina atu lea o auaunaga tau meli ma isi auaunaga 

eseese i le mamalu o le atunuu ma paaga o loo faaogaina le auaunaga a le falemeli i totonu o le atunuu 

faapea atunuu mamao. 

Afioga i le 
Minisita 

Komiti Faatonu 

Ofisa Sili 

Sui Ofisa Sili 

Vaega o Tupe & Pulea 
o Tagata Faigaluega 

Ofisa Sinia 

Auaunaga o 
Meli (Avanoa) 

Ofisa Sinia 

Auaunaga Lautele 

(Avanoa) 

Ofisa Sinia 

Tupe & Pulea o 

Tagata 

Ta'ita'i 

Auaunaga o Meli 
Ta'ita'i 

Auaunaga Lautele 

Ofisa 

Totogiina o Meli 
Faavaomalō 

2 Aufaigaluega 

Vaega o Meli 

6 Aufaigaluega i 
Falemeli 
Faitumalō 

Ofisa Lagolago 

Vaega o Tupe 

2 Aufaigaluega 

Auaunaga 

AUIVI O LE FALEMELI O SAMOA MO LE TAUSAGA FAA-LE-TUPE 
2023/2024 

 

 

 
E toa 17 le aufaigaluega galulue i lenei tausaga. 
Aufaigaluega Togiaso – 1 le Leoleo po (Asau) 


